Nafarroako Parlamentuko Mahaiak, 2018ko otsailaren 5ean egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Iñaki Iriarte López jaunak aurkezturiko mozioa, zeinaren bidez Nafarroako Parlamentuak errefusatu egiten baitu ETAren terrorismoa “Euskal Herriaren opresio historikoaren” adierazpide gisa zuritzeko asmoa, eta Etxarri Aranatzi Sufrimenduaren Mapa dela-eta emandako diru-laguntza kentzea eskatzen baitu.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2018ko otsailaren 5ean
Lehendakaria: Ainhoa Aznárez Igarza
MOZIOAREN TESTUA
Unión del Pueblo Navarro (UPN) talde parlamentarioko Iñaki Iriarte López jaunak, Legebiltzarreko Erregelamenduan ezarritakoaren babesean, honako mozio hau aurkezten du, zeinaren bidez Nafarroako Parlamentuak errefusatu egiten baitu ETAren terrorismoa “Euskal Herriaren opresio historikoaren” adierazpide gisa zuritzeko asmoa, eta Etxarri Aranatzi Sufrimenduaren Mapa dela-eta emandako diru-laguntza kentzea eskatzen baitu.
Prentsan agertutako informazioen eta Herritarrekiko eta Erakundeekiko Harremanetarako kontseilariak izen bereko batzorde parlamentarioan iragan urtarrilaren 23an emandako azalpenen argitan, agerian geratu da ezen Euskal Memoria Fundazioak egin eta Nafarroako Gobernuak Etxarri Aranazko Udalaren bidez diruz lagundutako Etxarri Aranazko Sufrimenduaren Mapak maila berean jartzen dituela ETAren biktimak eta erakunde terroristako militanteak.
Txosten horrek honako hauek lortzera bideratutako estrategia bati erantzuten dio: “kontakizunaren bataila” irabaztea eta berdin legitimoak diren eta sufrimendua nahiz giza eskubideen urraketa eragin duten bi bandoren arteko “gatazka politiko” baten teoria sendotzea. Kultura demokratikoak berezkoak ditu ikuspuntu ezberdinak edukitzea eta ikuspuntu horiek adierazteko askatasuna, baina horrek ezin du berekin ekarri terrorismoa bezain larriak diren krimenak erlatibizatzea.
Aurreko guztia dela eta:
1. Nafarroako Parlamentuak errefusatu egiten du terrorismoaren biktimak eta ETAko militanteak maila berean jartzea, beren sufrimendua oinarri.
2. Nafarroako Parlamentuak errefusatu egiten du ETAren terrorismoa “gatazka politikoaren” eta “Euskal Herriaren opresio historikoaren” adierazpide gisa zuritzeko asmoa.
3. Nafarroako Parlamentuak Nafarroako Gobernua premiatzen du Etxarri Aranazko Udalari emandako diru-laguntza ken diezaion.

